
Кириш.

Мавзунинг долзарблиги. Бугунги кунда Олтой ўлкаси ҳақида умумий

маълумотлар мавжуд бўлса ҳам, аммо унинг археологияси, этнографияси

ҳамда тарихшунослиги масаласи у қадар чуқур ўрганилмаган. Шунингдек,

Олтой ўлкасининг ижтимоий-иқтисодий, сиёсий, маданий ҳаётини ўрганиш

долзарб масалалардан биридир.

Мавзунинг ўрганилганлик даражаси. Рус ва чет эл тадқиқотчи, археолог

ҳамда тарихчилар, жумладан тадқиқотчи Д.И.Мессершмидт, Г.Ф.Миллер ва

П.П.Паллас, этнограф академиклар В.В.Роупов, С.И.Руденко ва бошқалар

томонидан Олтой, унинг халқи, сиёсий, ижтимоий-иқтисодий ҳаёти

ўрганилган.

БМИ манбалари. Олтой тарихи бўйича манбалар жуда кам бўлганлиги

сабабли асосан тарихчилардан Бартольд В.В, Гумылёв Л.Н., Кубарев Г.В.

Потапов Л.П. асарларидан фойдаланилди. Олтой тарихини ҳар жиҳатдан кенг

ёритиб беришда кўпроқ Потапов Л.П.нинг асарлари ёрдам берди.

Ишнинг мақсад ва вазифалари. Олтой бўйича олиб борилган тадқиқотлар

билан танишиш ва шулар орқали Олтойнинг ибтидоий давридан то янги

давргача бўлган тарихини ўрганиш.

Ишдаги илмий янгиликлар. Олтой тарихи рус ва чет эл олимлари

томонидан кўп ўрганилган бўлсада, ўзбек тарихчи тадқиқотчилари

томонидан кам ўрганилган. Шу жиҳатдан ушбу тадқиқотда Олтой тарихи

масалаларининг айрим жиҳатларини тўлиқ ўрганишга ва уни тизимга

солишга ҳаракат қилинди.

Ишнинг амалий аҳамияти. Олтой тарихшунослиги кейинги тадқиқотлар

олиб боришда қўлланма вазифасини ўташи мумкин. Шунингдек мазкур иш

тарих, айниқса Марказий Осиё Халқлари тарихида дарслик сифатида

қўлланилиши мумкин.

БМИ тузилиши. Тадқиқот кириш, 2 боб ва 5 параграф, хулоса хамда

фойдаланилган адабиётлар рўйхатидан иборат.

1. Олтой кишилик маданияти тарихи (палеолит, мезолит, неолит,
энеолит, бронза)

Олтой – Об ва Иртиш дарёларининг юқори оқимидаги тоғ тизими бўлиб,

жанубий олтойликларнинг қадимги туркча номи – Алтын-Йыш (ўрхон

ёзувларида «олтин тоғлар»),  хитой тилида эса Цзинь-Шань1. Бу тоғ тизими

илмий географияда баъзида VI аср юнон саёҳатчиларининг қайдларидан

келиб чиқиб Эктаг деб ҳам аталади (эҳтимол «Оқ тоғ»). Бироқ юнонлар

томонидан эслатиб ўтилган янги тадқиқотлар бўйича тоғларни Олтойдан

эмас, балки Тян-Шандан излаш керак. Чунки хато юнон сўзининг нотўғри

таржимасидан келиб чиққан. Агар ҳозирги бу ерда номи «олтин» маъносини

берувчи сўзидан келиб чиқса, бу мўғулча алтан ёки алта бўлиши мумкин;

шунингдек бу ном қалмиқлар давлати даврида пайдо бўлган. Бугунги турк

аҳолисига бу номнинг маъноcи номаълум; халқ этимологиясида «Олтой»

сўзи «алты ай» («олти ой») деб берилади, турдош от сифатида эса у «баланд

тоғлар» маъносида қўлланилади2.

Олтойликлар (туркчадан алтай-киши) – Олтойдаги турк халқи бўлиб,

руслар уларни «тоғ қалмиқлари» деб ҳам аташади. Радлов олтойликларнинг

лаҳжасини ўзининг қадимги белгиларига кўра турк лаҳжаси билан

характерлайди. Олтойликлар ислом ва мусулмон маданиятига бегоналигича

қолишган; бироқ уларнинг тилидаги баъзи сўзлар (кудай – «худо», шайтан –

«шайтон») бу маданиятнинг уларга таъсир кўрсатганини билдиради. Бу халқ

ҳозирда ҳам шаманизмга эътиқод қилади; фақат бир қисми рус

миссионерлари томонидан ёйилган христианликни қабул қилган.

XVII ва XVIII аср рус расмий ҳужжатларда ҳамда XIX аср сайёҳларининг

қайдларида олтойликлар «тоғли қалмиқлар», шунингдек «олтой ёки бий

қалмиқлари», баъзан эса телеутлар «қора қалмиқлар» бўлмиш жунғорлардан

фарқли ўлароқ «оқ қалмиқлар» номи билан аталадилар.

1 Бартольд В.В. Алтай. Сочинения. Том III. М,1963, 317-б.

2 Бартольд В.В. Алтайцы. Сочинения. Том V. М., 1963.

Олтойликларнинг «қалмиқлар», «ойратлар» деб аталишлари нотўғри

ҳисобланади. Зеро, қалмиқлар – бу ғарбий мўғуллар ҳисобланиб, улар

туркийзабон олтойликларга қарама-қарши мўғул тилида сўзлашарди.

Ойратлар XVII аср биринчи ярмида Олтойдан Волганинг қуйи оқимига

кетиб, ўша ерда «волж қалмиқлари» ва «астрахан қалмиқлари» номи остида

машҳур эдилар. Тўғри, XVII ва XVIII асрнинг биринчи ярмида олтойликлар

Ойрат ёки Жунғория давлати таркибига киришган бўлишса ҳам, аммо улар

унинг таркибий қисми бўлишмаган ва фақат сиёсий ҳамда иқтисодий

жиҳатдан унга қарам бўлишган. Шунинг учун олтойликларни «ойрат» ёки

«қалмиқ» номлари билан аташ тўғри келмайди.

Инқилобга қадар Олтойнинг туркийзабон қабилалари(Кузнецк Алатауни

қўшган ҳолда) умумий ном ва ягона тилга эга эмасдилар. Этнографик

адабиётларда ушбу қабилаларни одатда умумий «олтойликлар» номи остида

бирлаштиришарди. Уларнинг Олтой ҳудуди бўйлаб жойлашуви бугунги

кунгача ўзгармаган3:

1. Олтойликларнинг ўзлари ёки олтой-кижи Катуни, Урсула, Сема,

Майма, Чарыш, Кан, Песчана ва бошқа дарё водийларида истиқомат

килишади. Мазкур қабилаларнинг аксарияти Горно-Алтай вилоятининг

Онгудай, Усть-Кан, Усть-Коксин, Шебалин, Эликмонар ва Маймин

аймоқларида кенг тарқалган.

2. Теленгитлар Чуй ва Аргут дарё водийларида яшашади.

3. Телеслар Чулышман, Башкаус дарёлари ва унинг Улаган оқими

водийлари бўйлаб жойлашган. «Телес» номи асосан Чулышман

водийси аҳолисига тегишли, Башкаус аҳли эса «улан» атамаси билан

аталадилар.

3 Потапов Л.П. Очерки по истории алтайцев. Издательство Академии Наук СССР, Москва-
Ленинград, 1953, 5-9-б.

4. Тубаларлар Чой ҳамда Турочак аймоқларида Катта ва Кичик Иша,

Сары-Кокше, Кара-Кокша, Пыжа ва Уймен дарёлари бўйлаб истиқомат

қилишади.

5. Челканлар (шелганлар ёки лебединлар) Лебед дарёси водийси ва асосан

унинг Турочак аймоғидаги Байгол оқимида жойлашганлар.

6. Кумандинлар Турочак аймоғидаги Бий дарёси бўйида тарқалган.

Уларнинг аксарияти мазкур дарёнинг Олтой ўлкасидаги Старо-Бардин

ва қисман  Солтон районларидаги қисмида яшашади.

7. Телеутлар Черге дарёси ҳамда Горно-Алтай вилоятининг Шебалин ва

Маймин аймоқларидаги кичик дарё водийларида истиқомат қилишади.

Уларнинг кўп қисми Кемеров вилоятининг Белов районидаги Катта ва

Кичик Бочат дарёлари бўйлаб ҳам жойлашган.

8. Шорцлар Кондома ва Мрасса дарё ҳавзалари, шунингдек Кузнецк

Алатаудаги Томи дарёсининг юқори окимида яшашади. Маъмурий

жиҳатдан эса олтойликларнинг ушбу гуруҳи Кемеров вилояти

таркибига киради. Аксарияти Чой ва Турочак аймоқларида яшаб,

ҳозирги вақтгача сеок («суяк»), яъни Шор ёки Чор қабиласи сифатида

машҳур бўлишган.

Тубаларлар, кумандинлар, челканлар ва шорцларни умумий «шимолий

олтойликлар» номи билан аташ қабул қилинган.

Юқори палеолит даврларига оид манзилгоҳлар Улалинка, Уст-Канжадан

топилган. Палеолит даврига оид ёдгорликлардан Улалинка дарёси бўйидаги

манзилгоҳ А.П.Окладников томонидан 1901-йил ўрганилди4. Аввало, бу

манзилгоҳ 600-минг йилга оид деб ҳисобланаётган эди, кейинчалик

мукаммал ўрганишлар натижасида бу манзилгоҳ 1млн. 400-мингйилга оид

деб аниқлаштирилди. Улалинка манзилгоҳидан кўпгина тош қуроллар

4 История Алтая. Часть I. Барнаул, 1983, 40-б.

топилган. Шу билан бирга ўша даврга тегишли Майма дарёси оқиб ўтган

Малый Иконастас тоғи, Бии дарёси бўйидан ҳам бир қанча ашёлар топилган.

Ўрта палеолит ёдгорликлари Олтойда илк палеолит даврига қараганда

кўпроқ. Уст-Кан ва Денис ғорлари, Кара-теник, Кара-Бом ва Тюмечин

манзилгоҳлари, Красношевский туманидаги Страшная ғори шулар

жумласидан.

Тоғли Олтойдан топилган буюмлар одамларнинг ғорга жойлашганлигини

кўрсатади. Ғорларда одамлар маълум вақтгача оловни сақлашган. Ушбу

манзилгоҳлардан топилган тош қуроллар илк палеолитдан катта фарқланади.

Бу А.П.Окладниковга ўрта палеолит маданияти Ўрта Осиёдан келган бўлиши

мумкин, деган фаразни қўйиш имконини берди. Бу ердан археолог олимлар

турл,и хил тош қуроллар: нуклеуслар, ўткир тош қуроллар ва бошқаларни

топишган. Ўткир тош қуроллар пичоқ вазифасини бажарган. Бундан

ташқари, бу ердан турли қушлар ва ҳайвонларнинг суяклари ҳам топилган.

Сўнгги  палеолитга оид манзилгоҳлар кўплаб топилади, лекин улардан

ҳали кўпи ўрганилмаган. Сростин, Один, Бахтемир туманларидаги Чебишин,

Ушлеп-2 ва Ушлеп-3 манзилгоҳлари, Солтон ҳамда Смолен туманида

Точилное-2 ва Точилное-4, Маймин туманида, Тоғли Олтойда Коратурх

манзилгоҳи ва бошқалар. Бу ердан узоқ муддатли турмуш излари

топилмаган, лекин топилган тош қуролларнинг такомиллашганини  кўрса

булади. Яна қизиқ жиҳати шундаки, бу ерда илк палеолит даврига хос тош

қуролларга ҳам дуч келиш мимкин5.

Барнаул ва Касмал дарёлари бўйларидан кўплаб мезолит манзилгоҳлари

топилган. Геологларнинг фикрига кўра, қадимги тош даврларида бу ерда Об

5 История Алтая. Часть I. Барнаул, 1983, 40-41-б.

дарёси оқиб, Иртиш дарёсига қуйилган. Бу даврда тош қуроллар янада

кичиклашиб, такомиллашган.

Олтойда неолит даврига оид 50 га яқин ёдгорликлар мавжуд бўлиб,

уларнинг кўпчилиги дарё бўйларидан топилган. Хўжалик турларидан

овчилик, балиқчилик билан бир қаторда кулолчилик бўлган.

Қадимги Олтойда неолит даври манзилгоҳлари: Павловка I, Алексеевка I,

Новенкоев, Кривое I, Пешенечное VI, Калантир XIX ва Бахчи хисобланади.

Бу ердан бир қанча кулолчилик буюмлари топилган. Заволево-II ва Седово

Заимка-II дан топилган кулолчилик буюмларини В.И.Молодин IV

мингйиллик охири - III мингйиллик бошига оид деб ҳисоблаган.

Неолит даври ёдгорликлари Олтойда, Иткўл кўли, Бийск шаҳридан 50 км

шимоли-ғарбда, Верх-Обск ўрмонзори ва Бийск-Чумий ўрмон чўли

чегарасидан топилган. Ушбу даврга оид биринчи археологик топилмаларни

1935-йил 17-участкада яшовчи А.Г.Демков ўзининг томорқасидан топади.

1954-йил А.Д.Самбрски Катта Мисуда томорқасини ковлаётганда неолит

даврига оид 6 та скелетни топди. Улар 1 метр чуқурликда, 2 қаторда, ёнига 2

қатор пастда жойлашган экан. Ўрганиш натижасида битта скелетнинг бош

суягига пичоқ билан урилганлиги аниқланди. Пичоқнинг синиғи скелетнинг

ёнида эди. Кейинчалик бу жойда Б.Кадиков томонидан қазиш ишлари олиб

борилди. Улар тарафидан яна 30 та археологик ёдгорликлар очилди, улардан

бир қанчаси неолит даври хусусиятларига эга эди6.

Яна шуни айтиш керакки, Углов туманидаги Павловка қишлоғидан

мингга яқин топилмалар топилган, бу ер тош қуроллар, кулолчилик

буюмлари ишлаб чиқариш маркази бўлганини кўрсатади.

6 История Алтая. Часть I. Барнаул, 1983, 41-42-б.

Олтойда энеолит ва бронза даврига оид Афанасеев маданияти

аниқланган. Бу маданият ўзининг номини 1920-йил С.А.Теплоухов

томонидан Красноярск ўлкаси, Афанасеев тоғи яқинидаги Батени қишлоғида

ўша давр қабристони топилган вақтда олган.

1865-йили тоғли Олтойда, Урсул дарёси буйида академик В.В.Радлов

бошчилигида қазиш ишлари олиб борилди. Афанасеев маданиятининг

биринчи хусусияти қабрларнинг мавжудлигида дейилди. Тоғли Олтойда

ҳозир 20 га яқин: Курота-II (С.В.Киселев), Куюм (Г.П.Сергеев, П.П.Сосновск

ва Э.М.Бернс), Арагол (С.И.Руденко ва М.П.Грезнов), Нижний Туюмечен-I

(В.А.Посредников ва С.В.Сибалар томонидан) қабрлар қазилган.

Курота-II қабристонида 9 та қабр қазилган. Ҳар бирининг марказида

биттадан тош плита бекитилган. Ушбу қабристонда қабр ертўласида

одамларнинг шарққа, шимолий-шарққа, ғарбга, шимоли-ғарбга қараб,

тиззасини буккан ҳолда ётишганини кўриш мумкин. Шунингдек, қабрлардан

ўша даврга оид бир қанча буюмлар топилган. Кулолчилик буюмлари

майитниниг ўнг елка тарафида жойлашган7.

Афанасеев маданиятига хос буюмлар уларда чорвачилик ривожланганини

кўрсатади. Вақтинча ёзги турар жойлар ва узоқ қишги турар жойлар ҳам

Афанасеев маданиятига хос бўлганлигини кўриш мумкин. Ёзда

Афанасеевлар подаларини кўл ва баланд ўтлар ўсадиган тоққа ҳайдашган.

Қишда водийдан пастга тушишган. Подаси таркибига катта ва кичик мол

хамда отлар кирган, лекин чорвачилик хўжаликнинг ягона тури бўлмаган.

Овчилик, кулолчилик ва тошга ишлов бериш ҳам тараққий этган эди. Бу эса

жамиятда асосий ролни эркаклар ўйнай бошлаганлигини кўрсатади. Жамият

аъзолари ўртасида аллақачон ижтимоий фарқланиш мавжуд бўлганлигини

7 История Алтая. Часть I. Барнаул, 1983, 42-43-б.

қабрлардан топилган буюмлар тасдиқлайди. Афанасеевликларнинг бир

қисми Тоғли Олтойда яшашни давом эттирган. Лекин уларнинг кейинги

тақдири номаълум.

Милоднинг I асригача Тоғли Олтойга бошқа туманлар, ҳудудлардан аҳоли

кира бошлаб, ўзларидан қабристон ва ёдгорликлар қолдиришган (ўша

жойлардан топилган мис ҳанжар ва бошқалар). Бу даврга оид яна бир

хусусият шуки, петроглифлар (IV мингйиллик – II мингйиллик)ни 2 та

маданий даврга ажратиш мумкин:

1)неолит давридан бошланиб, ёввойи ҳайвонлар тасвири: отлар, буғу, қўй,

қўтос ва бошқалар;

2)кейинги даврлар, бунда энди хонакилаштирилган ҳайвонлар

тасвирлари, ов манзаралари.

II мингйиллик ўрталарида Ғарбий Сибир, Қозоғистонда Андроново
маданияти жойлашган. Тоғли Олтойда бу типга хос ёдгорликлар ҳали

топилмаган, тоғ олди жойларида, Бийск шаҳри яқинида, Об дарёси

бўйларида, Иконников ва бошқа жойлардан эса топилган.

“Андроново маданияти” номи 1914-йилда Ачинск тумани, Андроново

қишлоғида Сибир ўлкашуноси А.Я.Тугаринов томонидан топилган қабр

сабабли берилган. Уларнинг асосий хўжалик тури чорвачилик бўлган. Бу

маданиятга хос ёдгорликларнинг катта қисми Барнаулдан, темир йўл

кўпригига яқин “Депутатлар кўчаси”дан топилган. Афанасеевларнинг узун,

катта бошидан фарқли равишда андроноволикларнинг бошлари думалоқ ва

жисмоний жиҳатдан чиройли бўлиб, европоид типига мансуб бўлишган8.

8 История Алтая. Часть I. Барнаул, 1983, 43-б.

2. Совет даври Олтой тарихшунослиги

Олтойнинг археологик ёдгорликлари тўғрисидаги маълумотлар XVII –

XVIII асрнинг биринчи чорагида рус манбалари ва саёхатчиларнинг

ёзувларида учрайди. Бу маълумотлар савдогарлар ва элчиларнинг хабарлари

бўлиб, улар доим ишончлилиги билан ажралиб туради. Олтойнинг

ёдгорликларини ўрганиш биринчи навбатда Санкт-Петербург Илмий

Академиясининг диққатини тортди. Уларни ўрганиш учун XVIII асрнинг 2-

ярмида Сибирда ва Олтойда Д.И.Мессершмидт, Г.Ф.Миллер ва П.С.Паллас

томонидан экспедиция ташкил қилинди. Бундан ташқари маҳаллий маъдан

қидурувчилар Головин ҳамда Ф.Риддер Олтойнинг бир қанча туманларини

тадқиқ қилдилар ва археологик ёдгорликлар ҳақида маълумот  бердилар.

1771-йил Илмий Академиянинг П.С.Паллас рахбарлигидаги табиий-

географик экспедицияси ўлканинг археологик ёдгорликларини тадқиқ этди.

Бу даврда анча катта кашфиётлар Давлат этнография Музейининг Олтой

экспедицияси томонидан амалга оширилган эди. Булар 1929-йил

С.И.Руденко ҳамда М.П.Грязновлар томонидан амалган оширилган Пазириқ

қўрғони қазилмалари ҳамда 1927-йил М.П.Грязнов ковлаган Шибин қўрғони

(Урсул дарёси) натижалари ҳисобланади. Мазкур қўрғонлардаги асл ва

кўплаб материаллар ҳали кўп вақт давомида турли хил тадқиқотлар учун

керак бўлади9.

1935-йил Г.П.Сосновский раҳбарлигидаги Давлат этнография Музейининг

экспедицияси олиб борган қазилмалар натижасида сўнгги палеолит

ёдгорликлари аниқланиб ўрганилган. 1927-йилда эса Л.П.Потапов томонидан

Тоғли Олтой ҳудуди учун номаълум бўлган Урсул дарёси бўйида Афанасьев

9 Потапов Л.П. Очерки по истории алтайцев. Издательство Академии Наук СССР, Москва-
Ленинград, 1953, 43-44-б.

типидаги биринчи ёдгорлик аниқланиб, қисман тадқиқ этилган. Тез орада

С.И.Руденко, Г.П.Сергеев, С.В.Киселев ва Г.П.Сосновский ишлари мазкур

ёдгорликлар топилмалари доирасини кенгайтирди ва бу Тоғли Олтойнинг

мил.авв.III мингйиллик охири ва II мингйиллик бошларидан бошлаб

аҳолисини ўрганишни бошлашга имкон берган. Эндиликда Олтойнинг

қадимги аҳолиси маданияти хусусиятлари, бу ерда чорвачиликнинг келиб

чиқиш вактини аниқлашнинг ҳам имкони туғилди. Совет даврида Олтойдаги

археологик тадқиқотлар натижасида Турк даври(VII – IX асрлар)даги

қўрғонлар бўйича катта ва аниқ материал қўлга киритилган эди. Тадқиқот

Давлат тарих музейи, моддий маданият тарихи Академияси ва Давлат

этнография Музейи экспедициялари томонидан амалга оширилганди.

Хусусан С.В.Киселев тадқиқотлари ёрдами билан Л.А.Евтюхова,

С.М.Сергеев ва бошқалар иштирокида Олтой тарихининг қизиқарли даврини

ёритувчи ёдгорликлар орқали Олтой археологияси бойиди. Ушбу давр

тарихи учун катта аҳамиятга эга бўлган ишлардан яна бири бу С.И.Руденко

ҳамда А.Н.Глуховнинг “Олтойда Кудырге қабри” номли ишидир. Улуғ Ватан

урушидан кейин С.И.Руденко Пазириқ қўрғонлари қазилма ишларини давом

эттирди ва археология илмини янада бойитди. Бироқ Эрмитажда

сақланаётган ушбу материалларнинг кўпчилиги ҳали чоп этилмаган эди.

Бу даврда Олтой бўйича археологик ишлар чегарадан ташқари амалга

оширилмагани учун ҳам совет давридаги Олтойнинг археологик ўрганилиши

натижалари катта аҳамият касб этган. Фақатгина 1887 – 1889-йилларда

Сибир ва Мўғулистонга экспедиция уюштирилган вақтда тўпланган

И.Аспелиннинг археологик материаллари ва чоп этилган хатларни ўз ичига

олган фин нашри бундан мустасно. Мазкур материалларнинг бир қисми

бевосита Олтойга оид. Унинг кириш қисмида Олтойдан Балтика денгизигача

– “Буюк Финляндия” ҳақидаги масалани қўйиб, уни “илмий асослаш”



14

умидида Олтой финнларнинг “қадимги ўлкаси” эканлиги ёзилади. Аммо

ушбу “концепция” илм-фан билан ҳеч қандай умумийликка эга эмас10.

Энди эса совет даврида олтойликларнинг этнографияси ҳамда тарихи

ўрганилишига эътиборимизни қаратамиз. Бу борада совет

тадқиқотчиларининг муваффақиятларини айтишга асос бор. Совет

этнографлари аввало олтойликларнинг этнографик ўрганилиши соҳасини

кенгайтирганлар. Улар Олтойнинг барча туркийзабон қабилалари

этнографиясини ўрганиб чиққанлар. Айниқса Олтойнинг турли

қабилаларининг оилавий-уруғчилик тузилиши бўйича кўплаб материаллар

тўпланган. Зеро, олтойликлар ҳаётининг бу соҳаси совет давригача у қадар

маълум эмас эди. Ҳозирги кунда алоҳида камчиликларига қарамай

Н.П.Дыренкова, С.А.Токарев, Л.П.Потапов ва бошқаларнинг ишлари билан

бир қанча материаллар илмий жиҳатдан системага келтирилган ва

изоҳланган. Бундан ташқари, олтойликлар ижтимоий муносабатларининг

ўрганилишига ҳам биринчи марта эътибор қаратилган. Илк бора олтойликлар

тарихида буюк рус халқининг аҳамияти ва роли тўғрисидаги илмий масала

қўйилган эди. Шунингдек, тадқиқотчилар диққатини олтойликлар ҳаётидан

1916-йилги бурхан ҳаракати каби воқеалар ҳам тортган бўлиб, совет

олимлари бу йўналишда тадқиқот ишлари олиб боришган. Ушбу олимлар

саъй-ҳаракатлари билан маданий жиҳатдан қолоқ бўлган қабила ва уруғлар,

жумладан ўз ёзувига эга бўлмаган олтойликларнинг ҳам аниқ тарихини

ўрганиш мумкинлиги исботланган. Албатта бунда манбаларнинг комплекс

тадқиқотларини (археологик, антропологик, этнографик, ёзма тарихий,

фольклор ва ҳ.к.) қўллаш лозим. Шулар қаторига яна олтойликларнинг диний

эътиқодларини ҳам қайд этиб ўтиш лозим, чунки совет давригача бу масала

тадқиқотчилар эътиборини жалб этмаган эди деб айтиб бўлмайди. Лекин

10 Потапов Л.П. Очерки по истории алтайцев. Издательство Академии Наук СССР, Москва-
Ленинград, 1953, 44-45-б.

барибир олтойликларнинг бу томони кам ўрганилган11. Бу соҳада

А.В.Анохин иш олиб борган бўлиб, унинг асосий иши – «Олтойликларда

шаманлик бўйича материаллар» ҳисобланади ва ундаги маълумотлар ҳам

бугунги кунгача асосий иш саналади. Анохин олтойликларнинг диний

эътиқодлари масаласига тизимлилик ва аниқлик киритган, айникса илм-

фанни янги қимматли фактлар билан бойитди.

Бироқ А.В.Анохиннинг йирик ишига қарамай, унинг камчиликларини ҳам

қайд этмасдан илож йўқ: илмий таҳлил йўқ ва тўпланган материалларни

назарий англаш ҳам мавжуд эмас. Бу айниқса бошқа совет олтойшунос-

этнографларнинг ишлари келиб чиққандан сўнг аниқ булди. Лекин бу

ишларнинг бошқа муҳим жиҳати бўлиб, улар олтойликларнинг диний

қарашларини умумий назарий саволлар билан боғлашарди, масалан генезис

ва диний тасаввурларнинг турли шакллари билан. Совет тузумининг қуйган

шартлари билан бирга олтойликларнинг маданий тараққиёти уларнинг илк

диний қарашларини тезда ўзгартириб юборди. Шунинг учун

олтойликларнинг йўқолиб бораётган бу эски ёдгорликларини зудлик билан

ўрганиш лозим эди. Шу тариқа илм-фанда илгари номаълум бўлган диний

культлар (айиқ культи, тоғ культи ва х.к.), кўплаб анъаналар ҳамда

эътиқодлар (шаман чилдирмасини тайёрлаш ва жонлантириш, овчилик

эътиқодлари) ва яна бошка бир қатор диний тасаввурлар аниқланиб,

ўрганилган. Шунингдек, янги диний шакл ва бурханизм культи ёки жанубий

олтойликлардаги ақ жан(ок эътиқод)ни ўрганишга жиддий киришилганди.

Айниқса бурханизмни А.Г.Данилин асосли ўрганган. Собиқ бурханизм

марказларига кўплаб саёҳатлари давомида Данилин унинг культ ҳамда

11 Потапов Л.П. Очерки по истории алтайцев. Издательство Академии Наук СССР, Москва-
Ленинград, 1953, 45-46-б.

ижтимоий томонларини батафсил ўрганди. Унинг бу иши номзодлик

диссертацияси учун ҳимоя қилинган эди, аммо ҳанузгача чоп этилмаган12.

3. Fарб олимларининг Олтой тарихшунослигидаги фаолиятлари

XIX асрдан эътиборан Олтойнинг қадимги ёдгорликларини ўрганиш

бўйича янги босқич бошланди. Немис географи А.Гумболдт 1829-йили

Олтойда бўлиб, Геродот афсоналаридаги қўлида олтин маъдан ушлаганлар

Олтой ҳудудида яшашган деган фаразни илгари сурди. Олтойнинг қадимги

тарихи бўйича салмоқли ишлар Г.И.Спасскийга тегишли. Унинг диққатини

биринчи галда қадимги Олтой ёзувлари жалб этди. Унинг фикрига кўра,

тарихий ёдгорликлар ўлкани ўрганиш бўйича биринчи манба ҳисобланади ва

унда ёдгорликларнинг қай тарзда сақланиши ҳақидаги илк савол пайдо

бўлди. XIX асрнинг иккинчи ярмида Олтойда кенг кўламдаги археологик

қазишмалар бошланади. 1865-йил академик В.В.Радлов Онгудай қишлоғи

бўйидаги Урсул дарёси, Чуй даштидаги Табажек дарёси бўйида, Уймон

водийсидаги Катанда қишлоғи яқинида, Берал даштидаги Бухтарма дарёлари

бўйларида археологик ёдгорликларнинг қазиш ишларини ташкил этди.

Археологик ёдгорликларга нисбатан қизиқиш натижасида  XIX асрнинг

70-йиллари охири – 80-йиллар бошларида Н.М.Ядринцев, Г.Н.Потанин

экспедициялар ташкил қилишди. XIX асрнинг 80-йиллари бошларида

қадимги Сибир бўйича машҳур тадқиқотчи А.В.Адрионов бошчилигидаги

экспедиция Чулишман, Ян-Улаган, Башкаус водийларининг дарё

12 Потапов Л.П. Очерки по истории алтайцев. Издательство Академии Наук СССР, Москва-
Ленинград, 1953, 46-47-б.

бўйларидаги археологик ёдгорликларни  тадқиқ этди. Кейинги XIX асрнинг

охири - XX аср бошларида С.И.Гуляев, М.Д.Копитовлар изланишлар олиб

боришди. 1924 – 1429-йилларда Тоғли Олтой вохаси ва Об дарёсининг

юқорисида Рус Музейининг Этнография бўлими С.И.Руденко

бошчилигидаги экспедиция ташкил этди ва улар турли даврлардаги

ёдгорликларни ўрганиш билан бирга машҳур Пазириқ қўрғони устида кенг

кўламдаги тадқиқот олиб боришди. Тоғли Олтойда ва тоғ олдида кўпгина

археологик экспедициялар ташкил этилди, шулар жумласидан: Давлат Тарих

Музейининг Саян-Олтой археологик экспедицияси ва машҳур археолог

С.В.Киселев раҳбарлигидаги Тарих Институти тадқиқотчилари томонидан

1934, 1935, 1937-йилларда экспедициялар ўтказилди. Бу экспедиция

томонидан Афанасеев маданияти, гунно-сарматлар даври ва қадимги

туркийлар даври тадқиқ этилди. Урушдан кейинги даврда С.И.Руденко

ўзининг ишларини Пазириқ, Башадар ва Туектин қўрғонлари ҳамда Уст-Кан

ғоридаги палеолит манзилгоҳини тадқиқ этиш билан давом эттирди.

М.А.Грязнов ундан олдинроқ Н.С.Гуляев ўрганган Топчин туманидаги

Болшая Речка қишлоғидаги археологик ёдгорликларни мукаммал тадқиқ

этди.

Бу ишларнинг натижалари 50 – 60-йилларда нашр қилинган

монографияларда акс этган. Жумладан: С.В.Кеселев “Жанубий Сибирнинг

қадимги тарихи” (“Древняя история Южной Сибири”), “Скифлар даврида

Тогли Олтой аҳолисининг маданияти” (“Культура населения Горного Алтая в

скифское время”), “Усть-Канская пещерная палеолитическая стоянка”,

С.И.Руденконинг “Скифлар даврида Марказий Олтой аҳолисининг

маданияти”.

Кейинги йилларда ҳам Олтой ўлкасини бир қанча археологик олимлар

А.П.Окладников, В.И.Молодин, А.П.Погожев, Е.М.Берс кабилар томонидан

ўрганилди ва янги маълумотлар тўпланди.

Олтойликлар тарихи, археологияси ва этнографиясини ўрганишда қўлга

киритилган асосий ютуқлар совет олимлари томонидан эришилган. 1920-

йилларданоқ фуқаролар уруши тугаши билан олтойликларни ўрганиш бир

қатор, жумладан Петрограддаги марказий илмий муассасалар тадқиқотлари

режасига киритилади. Олтойликларни СССР ФА, Давлат Университети

(этнография бўлими), моддий маданият тарихи Академияси, кўплаб

этнография музейлари ўрганишни бошлайдилар. Марказий илмий

муассасаларнинг режаси ва дастурига кўра экспедиция ҳамда илмий

тадқиқотлар йўли билан олтойликларни ўрганишнинг амалга оширилиши

натижасида ажойиб натижаларга эришилди. Олтойликлар тарихи ўз

навбатида совет даврида, хусусан этнографлар ва археологларнинг қўшма

ҳаракатлари натижасида амалга оширилди.

Дунё аҳамиятига молик ёдгорликларнинг очилиши билан боғлиқ катта

муваффақиятлар Олтой археологияси улушига тўғри келади. Кенг ҳажмли

археологик материаллар Олтой аҳолисининг узоқ ўтмишини тиклаш учун

қимматли манба сифатида кўрилган ва тадқиқ этилган эди. Бу борада

археологлар М.П.Грязнов, Г.П.Сосновский ва С.В.Киселев кўплаб ишларни

амалга оширишган13.

Хулоса.

13 Потапов Л.П. Очерки по истории алтайцев. Издательство Академии Наук СССР, Москва-
Ленинград, 1953, 42-43-б.

Олтой азалдан ўзига хос бўлган цивилизияциялар туташган жой. Олтой

атрофида кўпгина маданиятлар ва халқлар мавжуд бўлиб, улар кейинчалик

бошқа ҳудудлар тақдирига таъсир этишган.

Кўриб ўтганимиздек олтойликлар (туркчадан алтай-киши) Олтойдаги турк

халқи бўлиб, руслар уларни «тоғ қалмиқлари» ёки «олтой ёки бий

қалмиқлари» деб ҳам аташади. Олтойликлар Олтой бўйлаб жойлашувига

қараб 8 га бўлинадилар: олтойликлар (олтой-кижи), теленгитлар, телеслар,

тубаларлар, челканлар, кумандинлар, телеутлар, шорцлар ва ўз навбатида

улар шимолий ҳамда жанубий олтойликларга ажратилган. Олтой ўлкаси ва

унинг аҳолиси тош давриданок ўзининг қўргонлари ҳамда ўрта асрларда хоҳ

у Уйғур хонлиги ёхуд у Мўғуллар давлатида бўлсин ўша даврга оид моддий

ёдгорликлари билан ўзига хос маданиятига эга халк сифатида намоён бўлади.

Олтойнинг туркийзабон қабилалари ўтмишда ўзининг ёзма ёдгорликларига

эга бўлмасалар ҳам улар тўғрисисида қимматли маълумотлар учрайдиган бир

қатор манбалар – хитой, византия, форс, рус ва бошқалар мавжуд.

Шунингдек олтойликлар ҳаётини тарихий жиҳатдан ўрганишда бирламчи

ҳисобланган археологик ҳамда этнографик маълумотлар муҳим аҳамиятга

эга. XIX асрнинг 20-30-йилларида ботаниклар Ледебур ва Бунге ҳамда геолог

Гельмерсен олтойликларни этнографик ўрганишни бошлашган бўлишса,

Олтой археологиясининг ўрганилиши бўйича В.В.Радлов томонидан биринчи

марта катта қўрғонларни қазиш ишлари олиб борилган.

Олтой ўлкаси мавзусида кўплаб рус ҳамда ғарб олимлари тадқиқот олиб

боришган ва улар кўпинча олтойликлар орасида расмий фан вакиллари

сифатида эмас, балки объектив кузатувчилар сифатида иш олиб боришган.

Шулар каторига археологлар М.П.Грязнов, Г.П.Сосновский, С.В.Киселев,

С.И.Руденко, М.П.Грязновлар, М.П.Грязнов, Л.П.Потапов С.И.Руденко,

Г.П.Сергеев, С.В.Киселев, Г.П.Сосновский, немис географи А.Гумболдт ва

бошқаларни киритиш мумкин.

Олимларнинг саъй-ҳаракатлари билан амалга оширилган бундай аниқ

этнографик кузатувлари ҳамда тадқиқотлари олтойликларни ўрганишда

фанга катта хизмат қилган. Улар моҳиятан олтойликлар тарихи ва уларнинг

маданиятини ўрганиш учун қимматли манба бўлиб хизмат қилди ва уларнинг

тўплаган маълумотлари асосида мазкур битирув малакавий ишда Олтойнинг

қадимги ва ўрта асрлар тарихини қисқача ёритишга ҳаракат қилинди.

Олтойнинг тарихийлик жихатидан ўрганилганлиги Ўрта Осиё шарқий

қисмининг маданияти тарихида аҳамиятга молик ҳисса бўлиб қўшилган деб

ҳисобланади.

Хулоса қилиб  айтиш мумкинки, қадимги Олтой рус тарихчи ва археолог

олимлари томонидан кўп маротаба ўрганилган бўлсада, юқорида кўриб

чиқилган маълумотларга кўра бу қадимий ўлка янада кўпроқ тадқиқотларни

талаб қилувчи долзарб мавзудир.

Фойдаланилган адабиётлар:

